
Anna Ní Ghallachair: Iar-chathaoirleach Údarás na Gaeltachta  

 

Aitheasc do Chomhchoiste na Gaeilge, na Gaeltachta agus Phobal Labhartha na Gaeilge ar an 

ábhar ‘Grinnscrúdú Réamhreachtach ar Cheannteidil an Bhille um Údarás na Gaeltachta 

(Leasú) 2022’.  

  

A Chathaoirligh, a Chomhaltaí an Chomhchoiste agus a chairde,  

Go raibh maith agaibh as an chuireadh theacht anseo le labhairt libh ar an cheist thábhachtach seo.   

Tá an méid atá le rá agam bunaithe ar mo thaithí mar Chathaoirleach ar Údarás na Gaeltachta ar 

feadh deich mbliana ó 2012-2023, mar thástálaí teanga le fiche bliain anuas agus mar bhall de Bhord 

Iontaobhaithe an Association of Language Testers in Europe (ALTE) a bhfuil mé ag feidhmiú air le 

naoi mbliana.   

Ionadaíocht do na ceantair Ghaeltachta ar fad  

I dtús báire, cuirim fáilte roimh na hiarrachtaí atá sa Bhille um Údarás na Gaeltachta (Leasú) 2022 

níos mó ionadaíochta a chothú idir Bord an Údaráis agus na pobail Ghaeltachta. Is maith liom go 

háirithe go mbeidh ionadaíocht sheasta ar an Bhord ag na Gaeltachtaí go léir, rud nach raibh in Acht 

na Gaeltachta, 2012 agus a d’fhág nach raibh guth ag an tábla ag na Gaeltachtaí beaga i gcónaí, cé go 

ndearna Údarás na Gaeltachta a sheacht ndícheall a chinntiú go bhfuair siad cothrom na Féinne 

maidir le dáileadh acmhainní. Ar cheist thánaisteach, chítear domh gur chóir go mbeadh dhá 

chomhalta ag Ciarraí agus triúr ag Dún na nGall a bhfuil ceantracha Gaeltachta scoite amach óna 

chéile iontu, go háirithe nuair a chuirtear na hoileáin san áireamh (i gcás Dhún na nGall).  

Coistí Réigiúnacha  

Sílim gur maith an rud é go bhfuil sé i gceist na Coistí Réigiúnacha a thabhairt ar ais go foirmiúil agus 

go mbeidh teagmháil níos dírí acu (agus ag na comhaltaí) leis na pobail agus leis na grúpaí pleanála 

teanga ina gceantracha féin. Tháinig Fóraim Réigiúnacha le chéile go rialta le deich mbliana anuas, ar 

iarratas ó chomhaltaí na mBord féin, ach rinneadh é seo gan beannacht an Achta dheiridh agus dá 

bhrí sin baineadh ón stádas a bhí acu go dtí sin. Ar ndóigh, ní féidir le fochoistí feidhmiú go 

héifeachtach gan téarmaí tagartha agus cumhachtaí soiléire mar aon le hacmhainní tacaíochta cuí a 

bheith ar fáil dóibh. Tá sé riachtanach go mbeadh dóthain foirne ag an Údarás leis na cúraimí atá 

leagtha orthu a chomhlíonadh agus má chuirtear leis na cúraimí sin is ceart go gcuirfí leis na 

hacmhainní chomh maith.  

Cumas Teanga  

Is bunriachtanas é go mbeadh ar chumas chomhaltaí Boird an Údaráis a gcuid gnó a dhéanamh go 

héifeachtach trí Ghaeilge.  Tá sé ráite ag roinnt tráchtairí go mbeadh sé áiféiseach agus maslach do 

chainteoirí dúchais tabhairt faoi thástáil teanga agus go bhféadfadh sé a bheith ina bhac dóibh. 

Tuigim an argóint ach áitím gur masla agus áiféis níos mó é dá dtarlódh sé go dtoghfaí comhaltaí ar 

Bhord Údarás na Gaeltachta nach raibh an inniúlacht chuí acu sa Ghaeilge.  Is féidir lena leithéid tarlú 

faoi aon chóras roghnúcháin nach bhfuil slí aitheanta chaighdeánach ann leis an inniúlacht a 

dhearbhú.  Aontaím gur fiú amharc ar na roghanna ar fad atá ann lena chinntiú go bhfuil an 

cumas/inniúlacht teanga chuí ag na comhaltaí Boird. Má fhágtar nach bhfuil aon chosaint reachtúil 

ann tá seans ann go dtoghfar comhaltaí ar bheagán Gaeilge nó gan an inniúlacht chuí sa teanga agus 

nach mbeidh ábalta a ndualgais mar ionadaithe agus mar chomhaltaí a chomhlíonadh mar ba chóir. 

Tá go leor scríofa faoi thábhacht na dteangacha sa daonlathas.   

Maidir leis an leibhéal inniúlachta atá de dhíth ar chomhaltaí an Bhoird, tá leibhéal B2 den Fhráma  

Tagartha Comónta Eorpach (FTCE) á mholadh i gCeannteidil an Bhille. Ní féidir tabhairt faoi obair an 

Bhoird le leibhéal níos lú Gaeilge ná sin. Tá tuairimí á scaipeadh ar na meáin le cúpla seachtain anuas 

maidir leis an FTCE atá míchruinn. Ní scrúduithe acadúla atá sna scrúduithe/tástálacha (macasamhail 

Teastas Eorpach na Gaeilge) atá bunaithe ar an FTCE. Is scrúduithe/tástálacha iad a thugann eolas i 

dtaca le cumas/inniúlacht teanga an iarrthóra. Úsáidtear tástálacha mar seo i dtíortha ar fud na 

hEorpa le cinntiú go bhfuil iarrthóirí ábalta feidhmiú go proifisiúnta sa teanga. Is fíor gurb é leibhéal 

B2 an bunleibhéal a iarrtar ar mhúinteoirí meánscoile atá cáilithe mar mhúinteoirí teangacha. Ach is 

cinnte fosta gur féidir le hiarrthóirí áirithe spriocanna leibhéal B2 agus os a chionn a bhaint amach 

san Ardteistiméireacht, go háirithe daltaí a thógtar le Gaeilge taobh amuigh nó taobh istigh den 

Ghaeltacht agus mic léinn as córas na nGaelcholáistí.   

Is é fírinne an scéil go bhfuil an chuid is mó de na cáipéisí a chuirtear faoi bhráid an Bhoird ag leibhéal 

C1 nó C2 den FTCE, sé sin dhá leibhéal os cionn an B2 a mholtar. Fiú le leibhéal B2 ag toiseacht 

dóibh, beidh go leor oibre i gceist do na comhaltaí le teacht isteach ar an téarmaíocht a bhaineann 

leis an chuntasaíocht agus leis an dlí, mar shampla.  I bhfianaise na bhfreagrachtaí atá ar chomhaltaí 

Boird, tá sé ríthábhachtach go dtuigeann siad an t-eolas uilig a chuirtear faoina mbráid agus 

impleachtaí na gcinntí a dhéanann siad agus na bhfreagrachtaí atá orthu.  

Inniúlacht Teanga agus Rialachas Bord Stáit  

Más ceadmhach domh freagrachtaí an Bhoird a mheabhrú, de réir mar atá siad beachtaithe ag an 

Chód Cleachtais chun Comhlachtaí Stáit a Rialú (2016)  

https://www.gov.ie/pdf/?file=https://assets.gov.ie/221304/38bfa644-59fe-4155-

962274be96b5fcfd.pdf#page=null  

Tá an Bord comhfhreagrach as gníomhaíochtaí an chomhlachta Stáit a stiúradh agus a threorú.  Cé 
gur féidir leis an mBord  feidhmeanna  ar  leith  a  tharmligean  don  bhainistíocht,  ní  bhaineann  
feidhmiú  chumhacht  an tarmligthe an dualgas den Bhord chun maoirseacht a dhéanamh ar 
thabhairt faoi na feidhmeanna tarmligthe.  

Ba cheart don Bhord príomhfheidhmeanna a chomhlíonadh, an méid seo a leanas ina measc: treoir 
straitéiseach agus  pleananna  móra  gníomhaíochta,  beartais  agus  nósanna  imeachta bainistíochta  
riosca,  buiséid  bhliantúla agus  pleananna  gnó  a  athbhreithniú  agus  a  threorú,  cuspóirí  
feidhmíochta  a  leagan  amach,  monatóireacht  a dhéanamh  ar  chur  i  bhfeidhm  agus  ar  
fheidhmíocht  chomhlacht  Stáit,  agus  maoirseacht  a  dhéanamh  ar chaiteachas caipitiúil agus cinntí 
infheistíochta.  
  

Ba cheart don Bhord gníomhú ar bhonn atá go hiomlán feasach agus eiticiúil, le dea-intinn, le 
dícheall agus cúram cuí, agus chun sárleasa an chomhlachta Stáit, agus an aird mar is cuí á tabhairt 
ar a fhreagrachtaí dlíthiúla agus ar na cuspóirí a leag an Rialtas amach. (lth.13)  
  

Mura bhfuil leibhéal B2 ar a laghad ag na comhaltaí, beidh siad ag déanamh cinntí tábhachtacha gan 

an t-eolas cuí.  Agus an méid sin ráite, chítear domh nach bhfuil gá leis na scileanna teanga uilig (an 

chaint, an léitheoireacht, an chluastuiscint agus an scríobh) ag leibhéal B2. Is é mo thuairimse gur 

leor B2 sa léitheoireacht agus sa chaint, mar gurb iad seo na scileanna is mó a theastaíonn don obair.   

Maidir leis an mholadh ‘B2 nó a chomhionann’, bheadh gá go mbeadh saineolas sa tástáil teanga ag 

an té a bheadh le breithiúnas a thabhairt ar na cumais a bhí i gceist le ‘comhionann B2’.  

https://www.gov.ie/pdf/?file=https://assets.gov.ie/221304/38bfa644-59fe-4155-9622-74be96b5fcfd.pdf#page=null
https://www.gov.ie/pdf/?file=https://assets.gov.ie/221304/38bfa644-59fe-4155-9622-74be96b5fcfd.pdf#page=null
https://www.gov.ie/pdf/?file=https://assets.gov.ie/221304/38bfa644-59fe-4155-9622-74be96b5fcfd.pdf#page=null
https://www.gov.ie/pdf/?file=https://assets.gov.ie/221304/38bfa644-59fe-4155-9622-74be96b5fcfd.pdf#page=null
https://www.gov.ie/pdf/?file=https://assets.gov.ie/221304/38bfa644-59fe-4155-9622-74be96b5fcfd.pdf#page=null
https://www.gov.ie/pdf/?file=https://assets.gov.ie/221304/38bfa644-59fe-4155-9622-74be96b5fcfd.pdf#page=null
https://www.gov.ie/pdf/?file=https://assets.gov.ie/221304/38bfa644-59fe-4155-9622-74be96b5fcfd.pdf#page=null
https://www.gov.ie/pdf/?file=https://assets.gov.ie/221304/38bfa644-59fe-4155-9622-74be96b5fcfd.pdf#page=null
https://www.gov.ie/pdf/?file=https://assets.gov.ie/221304/38bfa644-59fe-4155-9622-74be96b5fcfd.pdf#page=null
https://www.gov.ie/pdf/?file=https://assets.gov.ie/221304/38bfa644-59fe-4155-9622-74be96b5fcfd.pdf#page=null

Cothromaíocht Inscne  

I dtaca leis an chóras ceapacháin atá molta, ní fheicim caidé mar is féidir a chinntiú go mbeidh 

cothromaíocht inscne ar an Bhord. Bheadh eagla orm go mbeadh barraíocht ag brath ar an seisear a 

bheadh le ceapadh faoin tSeirbhís um Cheapacháin Phoiblí: cúrsaí inscne, scileanna cosúil leis an 

chuntasaíocht, 7rl. Cuireann an riail Duine Amháin Tuarastal Amháin (DATA) dhá casadh eile sa scéal.  

An féidir bheith ag súil go mbeidh daoine ón tseirbhís phoiblí sásta seasamh don Údarás, am,  

airgead agus dua a chaitheamh ar fheachtas toghchánaíochta agus gan iad a bheith i dteideal táille a 

fháil ar a gcuid oibre má thoghtar iad?  

I mo thaithíse fosta, is mná iad an chuid is mó de na hiarrthóirí as an tseirbhís phoiblí a chuireann 

isteach ar bhallraíocht ar bhoird stáit. An bhfuil muid sásta dul sa seans gur trí chóras PAS a 

ainmneofar na mná (nó fir), gur as an tseirbhís phoiblí a bheidh siad ag teacht agus nach mbeidh siad 

i dteideal táille ar bith a fháil as a gcuid oibre, cé gur minic go mbeidh an obair sin sa bhreis ar na 

cúraimí atá orthu ina bpostanna buana? Mar Chathaoirleach, tá sé fíordheacair bord bunaithe ar dhá 

chóras ceapacháin a láimhseáil mar go mbíonn an chuma air nach bhfuil sé cothrom.  

Ar ábhar gaolmhar, má tá muid tiomanta don iolrachas boird, go háirithe i dtaca le hinscne agus le 

haois, tá gá freastal ar na riachtanais a bhaineann le cúrsaí máithreachais. Faoi láthair, ní aithníonn 

an córas go bhfuil a leithéid de rud ann ar bhoird stáit. Ba chóir é sin a chur ina cheart.   

Eile  

Ó am go chéile, tagann deacracht aníos maidir le cúrsaí tinrimh. Tá mise den tuairim gur chóir go 

mbeadh ceangal idir tinreamh agus rannpháirtíocht, agus cúrsaí íocaíochta. Tá modhanna difriúla 

ann le dul i ngleic leis an cheist seo.    

Faoi láthair is Comhlacht Stáit atá in Údarás na Gaeltachta agus is Bord Stáit atá sa Bhord le buiséad 

bliantúil de €60 milliún a láimhseáil aige. Tá cuid mhór athruithe tarlaithe le deich mbliana anuas 

maidir leis an rialachas sna comhlachtaí stáit. Tá an rialachas éirithe i bhfad Éireann níos déine, rud 

nach eol don phobal i gcoitinne, dar liom. Is eol do bhaill an Chomhchoiste na teipeanna rialachais 

atá tarlaithe i mBoird Stáit fiú le gairid.  Fágann sé seo gur mó seans ná a mhalairt gur ag treisiú a 

bheidh an bhéim ar chúrsaí rialachais agus na hinniúlachtaí riachtanacha a bheith acu siúd a shuíonn 

ar Bhoird Stáit.  Dá dtoghfaí tromlach na gcomhaltaí ar an Bhord, rud a d’fhágfadh gur ionadaithe ar 

son a gceantracha a bheadh iontu, d’athródh sé an eagraíocht ó bhonn. I ndáiríre, ba chosúlaí é le 

Comhairle Contae agus bheadh athruithe suntasacha le déanamh ar struchtúr na heagraíochta lena 

cur in oiriúint don leagan amach nua seo.   

Tá mé ag súil leis na ceisteanna seo a phlé leis an Chomhchoiste ar an 17 Bealtaine.  

  

Le mórmheas,  

Anna Ní Ghallachair  

10.5.2023  

  


